
БАУРАЙЛЫ  ЖЕРЛЕРДІ РЕТТЕСТІРУ БАРЫСЫНДАҒЫ ЭРОЗИЯҒА
ҚАРСЫ ШАРАЛАРДЫ ҰЙЫМДАСТЫРУ МӘСЕЛЕЛЕРІ

Серікжан Т.

Қазіргі кезде қалыптасқан агроқұрылымдарды ішкішаруашылық жерге
орналастыру жобаларын жасау жүйесіндегі маңызды мәселелердің бірі алаптар
мен ауыспалы егіс территориясын ұйымдастыру болып табылады. Бұрынғы
уақытта территорияны ұйымдастыру жерге орналастыру саласындағы жетекші
мамандармен мұқият әзірленетін. Бірақ, жерде шаруашылық жүргізудің және
жаңа меншік формаларының пайда болуына байланысты алаптар мен ауыспалы
егістерді ұйымдастыру теориясы мен әдістемесін жетілдіру қажеттілігі
туындады.

Алаптар мен ауыспалы егістерді ұйымдастыру,жалпы өткен жылдардағы
егіншілік жүйесі ең маңызды міндет жоғары өнім алу мәселелерін шешумен
қатар, топырақ құнарлығын сақтауды және деградацияға ұшыраудың әртүрлі
(тұздану,ылғалдану,су эрозиясы және т.с.с.) салдарынан қорғауды, табиғи
ландшафтқа тигізетін антропогенді әсерлерді реттестіруді қарастыратын.
Эрозия процестерінің жүру қарқындылығы бойынша оны екі топқа бөлеміз.
Бірінші топқа қалыпты (табиғи ) эрозия- табиғи өсімдік  жамылғысы сақталған
топырақ бетінде жер бедері және метеорологиялық факторлардың әсерінен
шабан жүретін яғни топырақтың бұзылу мөлшері оның түзілуінен әлдеқайда кем
болатын эрозияны айтады. Эрозияның бұл түрі адам өзі іс-әрекетімен
араласпағанда өте жай қарқынмен жүріп, топыраққа көп зиянын тигізбейді.
Екіншісі –жылдамдатылған эрозия –адамның  өндірістік әрекетінің дұрыс
болмауы нәтижесінде (табиғи өсімдіктер жамылғысын жою және басқа да
топырақты  дұрыс пайдаланбау салдарынан) эрозия шапшаңдығының
топырақтың түзілуінен күрт артуы.

Эрозияның сыртқы көріну түрлері де әртүрлі болып келеді. Мысалы, су
эрозиясы екі түрде: 1) топырақтың шайылуы немесе жазықтық эрозия- жаңбыр
және қар суы ағынының әсерінен баурай бетінен топырақтың ақырын және
біркелкі шайылуы. Бұл процесс- саздақты топырақтарда баурайдың тіктігі -0,5-1
,ал құмайт жерлерде 1-2  болғанда басталады; 2) топырақтың жыралануы немесе
сызықтық эрозия –ағын судың тар арнада шоғырлануына байланысты
топырақтың тік бағытта бұзылуы. Су эрозиясының бұл түрінің нәтижесінде
алдымен әртүрлі жыралар пайда болып, әрі қарай дами берсе, сайға айналуы
мүмкін. Сайдың пайда болуы су эрозиясының ең қауіпті,зиянды түрі.

Жаңа кезеңде эрозиялық қауіпті агроландшафттар  территориясын ғылыми
тұрғыдан негізделген, контурлы мелиоративтік ұйымдастыру арқылы ғана
ауылшаруашылық өндірісін дамытуға болады. Табиғи ресурстарды тиімді
пайдалануға ,топырақ құнарлығын сақтауға және көтеруге , жердің өнімділігін
арттыруға  және табиғаттағы экологиялық тепе-теңдікті сақтауға бағытталған



табиғи және жасанды экожүйенің  өзара байланысты үйлесімі агроландшафт деп
аталады.

Ал эрозияға қарсы шаралар кешені әзірленіп жерге орналастырылған
шаруашылық территориясы эрозиялық қауіпсіз агроландшафттар болып
табылатыны белгілі. Өйткені бұл шаралар жүзеге асырған кезде
шаруашылықтың кез келген жерінде эрозиялық процестер мүмкін шамадан
аспайды және алаптар мен ауылшаруашылық дақылдары шаруашылықтың әрбір
учаскенің табиғи ерекшеліктеріне сәйкес орналастырылады.

Ауданы шағын әртүрлі формадағы агроқұрылымдардың қалыптасуына
байланысты жерге орналастыру  саласына экология –экономикалық бағыттағы
бірқатар міндеттер қойылды. Осыған байланысты негізгі  мәселелердің бірі
ауданы мен мамандандырылуы, учаскелердің саны, конфигурациясы әртүрлі
шаруашылықтар үшін тиімді алаптар мен ауыспалы егістерді ұйымдастыру
әдістемесін әзірлеу болып табылады.
Эрозияға қарсы шаралар. Эрозиядан болатын зардаптарды еске ала
отырып,оларды болдырмау немесе эрозиялық процестерді саябырлау үшін
арнаулы шаралар жүйесін міндетті түрде қолдану керек. Ең жақсы нәтижені
топырақ қорғау тәсілдерінің кейбіреулерін игеруден гөрі эрозияға қарсы
кешенді игеру қамтамасыз етеді. Топырақ қорғау комплексіне
ұйымдастыру,агротехникалық, фитомелиоративтік және гидротехникалық
шаралар кіреді.

Агротехникалық шаралар- топырақты өңдеу жүйелері,байырғы аудара
жыртуды топырақты  дақылдардың биологиялық ерекшеліктеріне қарай өңдеу
жүйесіне, алғы дақылдарға , ауа райына  және топырақ жағдайларына
байланысты ауыстыру, жаңа топырақты өңдеу жүйелерін қолдану.
Фитомелиоративтік шаралар- табиғи шабындықтар мен жайылымдарды
түбегейлі және беткі қабатын жақсарту, жыралы- сайлы жерлерді жыраларды
жайпақтау және көп жылғы бұршақты және астықты  шөптердің қоспасын себу
арқылы дұрыстау және т.б.

Гидротехникалық шаралар – егістікті су әкелетін және су тоқтатқыш
жалдарды және т.б. құру  (жалдар-террастар,су қоймалары, ағын сулар).
Территорияны контурлы мелиоративтік ұйымдастыру негізінде эрозиялық
қауіпсіз агроландшафттарды қалыптастыру принциптері топырақ құнарлығын
сақтау және көтеру, алаптардың  құрамы мен ара қатыснасын негіздеу арқылы
жердің әрбір учаскесін тиімді пайдалану, жоғары және тұрақты өнім
алу,топырақты деградацияланудан қорғау және т.б. мәселелерді шешуді
қарастырады.

